
Buruak ere erretiro?

Erretreta eta erretiro hitzak dakartza hiztegiak, baina hegoaldean ez dugu jubilazio hitza jubilatu nahi. Jubilo-arekin zerikusia duelako izango ahal da...

Baina jubiloa zapuztu nahian ibili berri dira lan-urteak luzatzeko iniziatibarekin. Asmoa jan behar izan dute. Baina nago ez zutela atzera egingo garaiz jakin izan balute Michiganeko Unibertsitatetik datorkigun albistea: neurologo talde batek deskubritu berri omen duenez, hirurogei urtetik aurrera ere lanean segitzen duen jendeak adimena freskoagoa du adin horretan erretiratzen denak baino. Jubilatu eta burmuinak herdoiltzen hastea bat omen da nonbait.

Oraintsu arte pentsio-sistemaren bideragarritasun ezaren alarma zen erretiroko adina luzatzeko argumentua. Orain arrazoi humanoago bat -gure burmuinen osasuna- erabiltzen hasiko dira. 

Susmo txar bakarra hartzen diot albisteari: aldizkari ekonomiko batek argitaratu ditu ikerketaren emaitzak. 

